Thema: Byd Natur
Wythnos Genedlaethol Blychau Nythu (14-21 Chwefror)

National Nest Box Week

Mae Ppt wedi ei baratoi i gyd-fynd â’r gwasanaeth ond nid oes rhaid ei ddefnyddio. 
Ond, byddai’n werthfawr iawn i gael lluniau o adar gwahanol a llun o leiaf un blwch nythu er mwyn i’r plant weld be sy o dan sylw.
Cofiwch addasu’r iaith i siwtio’ch ardal/plant.

Sleid 1: Teitl a llun blwch nythu
Rhwng y 14eg a’r 21ain (pedwerydd ar ddeg a’r unfed ar hugain) o Chwefror mae hi’n Wythnos Genedlaethol Blychau Nythu.
Be ydy Blwch Nythu medde chi? Cartref bach diogel i adar bach allu dodwy wyau a magu eu cywion yn ystod misoedd y gwanwyn

Pam dydyn nhw ddim yn gallu paratoi eu nythod eu hunain?
Yn drist iawn, mae nifer fawr o safleoedd nythu naturiol yn diflannu.

Mae coed yn cael eu torri i lawr, mae gerddi a choedwigoedd yn cael eu tacluso, a brigau’n cael eu torri. 

Mae hen siediau a hen dai yn cael eu chwalu neu eu hadfer.

Ers i Wythnos Genedlaethol Blychau Nythu gychwyn  yn 1997, mae miloedd o bobl brwdfrydig ar hyd a lled y wlad wedi gosod blychau nythu yn eu gerddi i drio gwneud iawn am y golled hon. 
Erbyn hyn mae rhwng 5 a 6 miliwn o flychau nythu ym Mhrydain Fawr.
Sleid 2: Titw Tomos Las a Blwch Nythu
Pa fath o adar sy’n defnyddio blwch nythu?
Mae’n dibynnu’n union ar ba fath o flwch nythu sy’n cael ei adeiladu.

Yr adar lleiaf fydd yn defnyddio’r blychau lleiaf. Mae’n rhaid i adar bach gael blwch bach a thwll bach, bach yn y ffrynt er mwyn teimlo’n ddiogel. Fydd adar mawr a gwiwerod busneslyd a chathod ddim yn gallu dod i’w poeni nhw wedyn!

Sleid 3: Lluniau rhai o’r adar bach
Dyma enwau rai o’r adar sy’ fwyaf tebygol o ddefnyddio blwch nythu bach: Titw Tomos Las, y Titw Mawr, y Titw Penddu, Aderyn y to, Delor y Cnau a’r Tingoch. (Blue Tit, Great Tit, Coal Tit, House Sparrow, Nuthatch, Redstart) 
Sleid 4: Blwch nythu ar gyfer gwennol, a llun o’r gwahanol adar.
Mewn blychau mwy gyda thyllau mwy yn y ffrynt medrwch ddisgwyl gweld y wennol, y ddrudwy a’r dylluan fach.  (Swift, Starling, Little Owl)
Sleid 5: Blwch nythu Robin Goch.
Mae’n well gan y Robin Goch, y Siglen Fraith a’r Gwybedwr Brith flychau mawr gyda ffrynt agored yn lle twll.  (Robin, Pied Wagtail, Spotted Flycatcher)
Mae yna lawer iawn o wybodaeth ar y we/rhyngrwyd am sut i adeiladu blwch nythu. Mae pob aderyn yn wahanol, ac mae maint y tyllau’n gorfod amrywio, yn dibynnu ar ba aderyn dych chi eisiau ei weld yn eich gardd. 
Ble ydy’r lle gorau i roi blwch nythu? 
· Dim yn rhy agos at ei gilydd, rhag ofn i’r adar ddechrau ymladd!

· Mewn lle cysgodol, nid lle sy’n wynebu’r gwaethaf o’r gwynt a’r glaw.

· Dylai blaen y blwch nythu bwyntio ychydig at i lawr er mwyn stopio glaw rhag mynd i mewn i'r blwch.
· Mae angen gosod blychau nythu ar wahanol uchder, yn dibynnu ar ba aderyn dych chi eisiau ei weld yn nythu yn eich gardd. 

Sleid 6: Titw Tomos Las a’i chywion mewn blwch nythu.
Y lle gorau i osod blychau nythu bach ydy rhwng 1 i 3m uwchben y ddaear ar foncyff coeden, a gwneud yn siŵr fod dim dail yn cuddio'r twll. 
Os nad oes unrhyw goed yn eich gardd medrwch osod eich blwch ar ochr sied neu wal. 
Mae aderyn fel y Robin Goch, sy'n defnyddio blychau nythu ffrynt agored yn hoffi cael eu cuddio, felly byddai’n syniad da i roi’r blwch nythu iddyn nhw ar wal neu ffens sydd â llwyni neu blanhigion dringo yn tyfu o’i gwmpas. 
Wrth osod blwch nythu yn eich gardd efallai welwch chi deulu o adar bach yn byw yn hapus ynddo cyn bo hir!

Sleid 7 ac 8: Yr adnodau isod (Luc 12: 6-7)
Pam ddylen ni helpu’r adar bach? Mae’r Beibl yn ein dysgu ni mai Duw greodd  yr holl anifeiliaid ac adar gwahanol, a’u bod nhw i gyd yn sbesial iawn.  Mae ganddon ni, fel plant a phobl, y cyfrifoldeb a’r fraint o ofalu am ein byd.

Mae byd natur yn hardd, ac mae’r adar bach yn hyfryd. Mae’n beth gwych i ni wneud rhywbeth i’w helpu drwy osod blwch iddyn nhw nythu ynddo. 

Dyma rywbeth ddwedodd Iesu am adar bach:
Beth ydy gwerth aderyn y to? Dych chi'n gallu prynu pump ohonyn nhw am newid mân! Ond mae Duw'n gofalu am bob un aderyn bach. 
Ond mae’r Beibl yn ein hatgoffa ni fod Duw yn ein caru ni hefyd, a bod pob un ohonon ni yn sbesial iddo,

Dych chi'n llawer mwy gwerthfawr na haid fawr o adar y to! Mae Duw hyd yn oed wedi cyfri gwallt eich pen chi! Felly peidiwch bod ofn dim byd.

Mae Duw yn caru pobl ac yn caru byd natur. Mae Duw yn meddwl ein bod ni i gyd yn sbesial iawn. Beth am gofio hynny heddiw?

Gweddïwn: Ein Tad, diolch i ti am fyd natur. Diolch am yr adar bach. Diolch am y Titw Tomos Las, y Robin Goch, y dylluan ac adar y to. Helpa ni i gofio fod pob un ohonyn nhw yn werthfawr yn dy olwg di. Helpa ni i gofio hefyd ein bod ni, yn blant a phobl, hyd yn oed yn fwy sbesial yn dy olwg di, a dy fod ti’n ein caru ni. Helpa ni i feddwl heddiw am dy fyd hardd di. Helpa ni i ofalu amdano ac i ofalu am ein gilydd. Helpa ni i rannu cariad Iesu Grist gyda’n gilydd. Amen. 

GJenkins :  ffeithiau o wefan y British Trust for Ornithology.

